                                                                    	Габдулла Тукай
                         Туган тел 
        И туган тел, и матур тел, әткәм-әнкәмнең теле!
        Дөньяда күп нәрсә белдем син туган тел аркылы.
        Иң элек бу тел белән әнкәм бишектә көйләгән,
        Аннары төннәр буе әбкәм хикәят сөйләгән.
        И туган тел! Һәрвакытта ярдәмең берлән синең,
        Кечкенәдән аңлашылган шатлыгым, кайгым минем.
         И туган тел! Синдә булган иң элек кыйлган догам:
        Ярлыкагыл, дип, үзем һәм әткәм-әнкәмне, Хода.

                                                                    	Хәсән Туфан
                    Туган тел
        Һәр галимнең, һәр шагыйрьнең сүзе
        Җитсен иде һәрбер күңелгә,
        Җилләр, сулар тавышы шикелле үк,
        Үзләренең асыл телендә.
        Атом көче, радио заманында
        Күрсәм иде шуны мин тагын:
        Ярдәмләшеп, телләр бер-берсендә
        Тапса фәкатҗ кардәш, туганын.
        Бу дөньяның төсен, ямен, зәүкын
        Кем аркылы, ничек белдем мин?
        Бишектә үк мине өйрәтүчем,
        Туган телем - бәгърем, син ул, син!
        Рәхмәт сиңа, рәхмәт, тәрбиячем,
        Һәр нәрсәнең асыл мәгънәсен
        Син аңлаттың миңа, туган телем,
        Син өйрәттең миңа һәммәсен.

						 Шәүкәт Галиев       
                Туган телем
        Әнкәм сөеп-сөеп әйткән,
        Әткәм чөеп-чөеп әйткән,
        Апам биеп-биеп әйткән
        Матур сүзләр җанымдадыр!
        Әбкәм сыйпап-сыйпап әйткән,
        Бабам сыйлап-сыйлап әйткән,
        Абзам сынап-сынап әйткән
        Зирәк сүзләр адымдадыр!
        Язда уйнап-уйнап үскән,
        Җәйдә буйлап-буйлап үскән,
        Көздә уйлап-уйлап үскән
        Туган телем канымдадыр!
        Телгә тимә - аңга тимә,
        Телгә тимә - канга тимә,
        Телгә тимә - намга тимә,
        Телгә тимә - җанга тимә
                                                               



							  Зөлфәт
                      Туган тел хакында
        Тел ачылгач, үз телеңдә әйтә алсаң: "Әни!" - дип,
        Тел ачылгач, үз телеңдә әйтә алсаң: "Әти!" - дип -
        Күзләреңә яшьләр тыгылмас,
        Туган телең әле бу булмас.
        Соң минутта үз телеңдә әйтә алсаң: "Әни!" - дип,
        Соң минутта үз телеңдә әйтә алсаң: "Әти!" - дип -
        Күзләреңә яшьләр тыгыыр - 
        Туган телең әнә шул булыр!
                                                                   
   							  Роберт    Миңнуллин
                  Туган телемә
        Асыл сүзләреңне, туган телем,
        Биреп торчы миңа аз гына.
        Бөтенләйгә түгел - вакытлыча,
        Тик җитәрлек гомер азагыма.
        Синнән алган һәрбер сүземне мин
        Күз карасы кебек саклар идем.
        Ул сүзләрнең затлыларын сайлап,
        Дога итеп кенә ятлар идем.
        Ул сүзләрне җырга әйләндергәч,
        Мин кайтарып сиңа бирәчәкмен.
        Исраф булмас ул сүзләрең миндә,
        Җыры булыр алар киләчәкнең.
        Әйтә алмыйм әле - ул сүзләрдән
        Аз булса да дөнья үзгәрерме?
        Тик югалтмам, туган телем, синнән
        Алып торган асыл сүзләремне.
   	
							 Равил Фәйзуллин

Туган тел турында бер шигырь
И кардәшем! Бер хаҗәтсез кайчак
телне шундый бозып сөйлисең!
Ил колагын хурлап, халкыңның
рухын рәнҗетәмен димисең!

Мескенләнмә, бакый гомер килгән
тел байлыгын итмә кадерсез.
Бер уйласаң, илаһи бит, изге -
Кеше әйткән аваз, һәрбер сүз!

Кич мәртәбә түгел туган телдә
җиң очына карап сөйләшү.
Көчле, горур сөйләш! Кирәк икән
хаким телләр торсын көнләшеп!

Иренмә син, туган, туган телнең
асыл байлыкларын ачарга.
Без ваемсыз булсак, чит-ят сүзләр
хәзинәңне әзер басарга!

Ана телен ватып-бозып сөйләп,
кешелегең генә төшә бит!
Корама тел, яман чир булып,
яңа буыннарга күчә бит!

Күп телләрне белү - яхшы шөгыль,
туган телең үги калмаса.
Җанын салып әйткән әткәң сүзен
синең аша балаң аңласа.

Мәгълүм: дөнья көтү, заман өчен
файдалырак телләр бары да...
Тик шунсы хак: фәкать туган телдә
иман иңә кеше җанына!

Киләчәкнең башы - бүгенгедә.
Нинди шатлык картлык көнеңдә -
оныкларың сиңа рәхмәт әйтсә,
матур итеп туган телеңдә!
Энҗе Мөэминова
               Туган телем   
Дөньяда иң-иң матур ил
Ул минем туган илем.
Дөньяда иң-иң матур тел
Ул – минем туган телем.
 
“Балам!” – диеп туган телдә
Эндәшә миңа әткәм.
“Әнием!” – дип, әнкәемә
Мин туган телдә әйтәм.
 
Туган телемдә сөйләшеп,
Яшим мин туган илдә.
“Туган ил” дигән сүзне дә
Әйтәм мин туган телдә.

						 Хакимҗан Халиков
Сөйләшәләр безнеңчә
Җирдә нинди илләр юк,
Нинди генә телләр юк.
Һәркем сөйли үзенчә,
Сөйләшәләр безнеңчә.
 
Эреп китәм май кебек,
Йөзәм тулган ай кебек.
 
Яктырганнан яктыра.
Күңелдә таң аттыра
Балдан да татлы телем,
Нәфис һәм затлы телем.
						  Л.Лерон

Татар баласы
Калфак кигән кыз баланың
Багып алчы йөзенә:
Нинди гүзәл татар кызы! –
Күз тимәсен үзенә.
 
Килешеп тора түбәтәй
Аның күркәм йөзенә:
Нинди матур татар улы! –
Күз тимәсен үзенә.
 
Үзе тыйнак, үзе горур,
Хак сүз булыр әйткәне.
Яратыр газиз Ватанны,
Сөяр әткәй – әнкәйне.
 
Дәү булгач та шулай калыр
Татар баласы булып.
Әйтерләр:
– Татар кызы бу!
Диярләр:
– Татар улы!
 
 Р.Вәлиева
Энҗе-мәрҗән калфагым
Дәү әнием энҗе калфак
Бүләк итте үземә.
Энҗе калфак, үзе ап-ак,
Бик килешә йөземә.
 
Калфагымның матурлыгын
Һәммәсе дә күрсеннәр:
— Энҗе калфак кигән кыз ул
— Татар кызы,— дисеннәр.
 
Кушымта: Әй калфагым, калфагым,
Калфаклар кияр чагым.
Их! Калфактан да кадерлерәк
Бүләк булырмы тагын!
 
Энҗе-мәрҗән калфагыма
Йөрим сөенеп кенә,
Сәхнәләргә чыгып җырлыйм
Калфаклар киеп кенә.
 
Көзгеләргә күзем салсам,
Хәйран калам үзем дә:
Җем-җем энҗе-мәрҗәннәрнең
Нуры уйный йөземдә.
 
Кушымта: Әй калфагым, калфагым,
Калфаклар кияр чагым.
Их! Күңелемә ямь бирүче
Нур булды шул калфагым.
 
						 Рәзинә Мөхияр
                          Яшәр әле телем
       Чәчәк кебек матур бит ул туган тел,
       Гөлләр-гөлләмәләр бизәп торган тел.
       Назлыйсың да, иркәлисең җанымны,
       Ничек итеп күтәрмисең даныңны?
       Сагыш-моңым таратучы назлы тел,
       Иң газизе, бу дөньяда азмы тел?!
       Сине зурлап күпме җырлар җырланган,
       Иң мөкатдәс шигъри юллар юлланган.
       Рухи яктан үстерүче - туган тел,
       hәр милләтнең бердәнбере булган тел.
      Татар барда яшәр әле минем тел!
       Ышана бит, инана бит күңел гел. 




